
28

A-e Moneghe ghe scappa ûn pö da rïe,

Ma o Paddre serio o torna a continûâ:

«Noi dunque dicevam, Sorelle mie,

»Noi dunque dicevam - Loritto réâ».

«Mia chi passa, o l[']è o Re che và alla caccia,

»Sêunna a trombetta - e o te ghe a sêunna in faccia».



29

O Canonego chì o fa torna pillo,

O s'impunta, o no sà ciû cöse dî,

E Moneghe tîan sciû tûtte o mandillo,

Chi pe tegnise o rïe, chi pe toscî,

E in to sforso, mollâ ciancianinetto...

Ma però, bocca sciû mi no ghe a metto.

«Noi dunque dicevam, che questa bestia»

Marcando bestia de cattivo umô,

«Ben sovente ci dà grave molestia»

E o pappagallo «turô ruturô»

E poi sbraggi, scigöi, scciuppoîn de rïe,

E pe razzo finale e litanïe.

Sentindo e litanie, ve lascio dî!

E Moneghe ch'ëan zà tutte in orgasmo,

Alloa no s'èn posciûe ciû contegnî,

E vinte, trasportæ da l'entusiasmo

Han rotto e file, ed han battûo de man,

Lasciando o Paddre solo comme ûn can.

